
A Rapóirtéir, a Chathaoirleacha, a chairde,

Faoin nós imeachta dá dtagraítear thuas, chinn Comhordaitheoirí an Choiste um Buiséid ag an 
gcruinniú a bhí acu an 26 Deireadh Fómhair 2022 tuairim a ghlacadh faoi Riail 56 i bhfoirm 
litreach lena gcumhdaítear an tuarascáil féintionscnaimh maidir le hAthchóiriú breise ar 
rialacha cánachais corparáide. Dá bhrí sin, mar Chathaoirleach BUDG, agus mar aon le José 
Manuel Fernandes agus Valérie Hayer, comhrapóirtéirí buana le haghaidh Acmhainní Dílse, 
cuirimid ar fáil duit leis seo ionchur BUDG i bhfoirm míreanna rúin, a ghlac BUDG ag an 
gcruinniú a bhí aige an 29 Meitheamh 2023 agus iarraim ar do choiste na moltaí seo a leanas a 
chur san áireamh:

1. á mheabhrú  gur léirigh Parlaimint na hEorpa cheana féin agus ag ócáidí éagsúla, 
lena n-áirítear sa rún maidir le hacmhainní dílse: tús nua d’airgeadas an Aontais, tús 
nua don Eoraip1 a glacadh le déanaí, tacaíocht d’acmhainní dílse nua atá nasctha le 
cánachas corparáide amhail comhbhonn comhdhlúite don cháin chorparáide 
(CCCTB), cáin ar sheirbhísí digiteacha agus, le déanaí, don acmhainn dhílis atá 
bunaithe ar ‘Colún a hAon’ i gcomhthéacs chreat cuimsitheach ECFE maidir le 
CBAB, i bhfianaise a n-acmhainneachta ioncaim airde freisin; á mheabhrú, thairis 
sin, a hiarraidh go mbeadh Cáin ar Idirbhearta Airgeadais (FTT) ar fud an Aontais 
ann agus go bhféachfaí ar dheiseanna i réimsí um athcheannach scaireanna 
corparáideacha agus creat um cháin iarchoimeádta atá comhchoiteann agus 
caighdeánaithe;

2. á thabhairt chun suntais gur féidir le hacmhainní dílse nua bunaithe ar chánacha 
corparáide atá deartha go maith a bheith go hiomlán comhoiriúnach leis an gcuspóir 

1 Rún ó Pharlaimint na hEorpa an 10 Bealtaine 2023 maidir le hacmhainní dílse: tús nua d'airgeadas an Aontais, 
tús nua don Eoraip

maidir le córas cánach simplithe, gur féidir leo an ceartas fioscach a chur chun cinn 
agus go bhfuil siad ríthábhachtach chun rialacha cánach agus prionsabail 
chuntasaíochta a chomhchuibhiú tuilleadh laistigh de mhargadh aonair AE; á 
iarraidh ar an gCoimisiún sineirgí a shainaithint idir nuachóiriú rialacha cánach agus 
acmhainní dílse bunaithe ar cháin a d’fhéadfadh a bheith ann; á áitiú nach mbeidh 
aon tionchar ag leithdháileadh sciar réamhshainithe de bhonn cánach corparáide nó 
ioncam chun buiséad AE a mhaoiniú ar an ualach riaracháin ar chuideachtaí;

3. á chur in iúl go bhfuil sí ag súil leis an tionscnamh BEFIT atá ar na bacáin ag an 
gCoimisiún; á thabhairt chun suntais go mbeadh an togra ina thúsphointe iontach 
d’acmhainn dhílis nua mar a fhoráiltear sa treochlár in IIA an 16 Nollaig 2020; á 
aithint go bhféadfadh ról tábhachtach a bheith ag BEFIT maidir le haghaidh a 
thabhairt ar shaincheisteanna a bhaineann le difríochtaí náisiúnta i gcánachas 
corparáide; á chur i bhfáth gur cheart creat BEFIT a dhearadh ar bhealach lena 
bhféadfar acmhainn dhílis fhóinteach agus chobhsaí a bhunú;

4. á mheas, in éagmais bonn cánach comhchuibhithe lánfheidhme, go bhféadfaí 
ranníocaíocht náisiúnta atá bunaithe ar staidreamh san earnáil chorparáideach le 
buiséad AE a bhunú mar réiteach idirthréimhseach go dtí go mbeidh reachtaíocht 
ECFE nó reachtaíocht BEFIT i bhfeidhm; á chur in iúl go bhfuil sí den tuairim, le 
hacmhainn dhílis den sórt sin, arna ceapadh go comhleanúnach, gur cheart go 
spreagfadh sí na Ballstáit chun dlús a chur leis an gcaibidlíocht maidir le BEFIT;

5. á iarraidh an athuair ar na Ballstáit na hacmhainní dílse nua a ghlacadh atá ceaptha 
aisíocaíocht chostais iasachtaíochta NGEU a chumhdach agus a chuid beartas agus 
tosaíochtaí a chistiú go leordhóthanach a luaithe is féidir.

     Is mise le meas,


